Antur yr Actau


“Fuoch chi rioed yn morio?  Wel, do mewn ........!”
Actau pennod 27, adnod 1-12
Mae rhai pobl sy wedi bod ar eu gwyliau yn gwneud i’w ffrindiau wrando ar ddisgrifiadau hir (a boring) o’r hyn wnaethon nhw, a beth welson nhw!   Dydy Luc ddim yn boring wrth iddo ddweud hanes y daith i Rufain – mae’r disgrifiad yn llawn drama ac fe welwn ni Paul fel arweinydd dewr a galluog mewn sefyllfa beryglus.  Nid crynodeb bach gawn ni ychwaith, ond pob manylyn.

Un peth ddysgwn ni ydy bod Luc ac Aristarchus yn gwmni i Paul ar y daith.  Mae rhai pobl wedi awgrymu fod Aristarchus wedi cytuno i fynd ar y siwrne fel caethwas i Paul. Dyna’r unig ffordd y byddai wedi cael aros gyda’i ffrind.

Ac o gam i gam, o borthladd i borthladd fe ddilynwn ni’r daith  - o Gesarea i Sidon, Sidon i Myra, Myra i Cnidus, o Cnidus heibio Salmone i borthladd yr Hafan Deg gerllaw Lasaia. Ac yna mae yna bwyllgor brys.  Beth sy orau?  Aros yn yr Hafan Deg neu hwylio ymlaen?  Roedd bywyd 276 o deithwyr yn dibynnu ar y dewis,   

Meddai Luc 
Ceisiodd Paul eu rhybuddio nhw o’r peryglon, "Gyfeillion, trychineb fydd pen draw’r fordaith yma os byddwn ni’n mynd yn ein blaenau. Collwch chi’r llong â'i chargo, heb sôn am beryglu'n bywydau ni sy'n hwylio arni hefyd."  Ond yn lle gwrando ar Paul, dyma Jwlius yn dilyn cynghorion y peilot a chapten y llong.  Roedd yr Hafan Deg yn borthladd agored, a ddim yn addas iawn i aros yno dros y gaeaf. Felly dyma’r mwyafrif yn penderfynu mai ceisio hwylio yn ein blaenau oedd orau
Dydy’r mwyafrif ddim yn iawn bob amser, wyddost ti. Mae ambell i berson wedi dysgu hynny wrth chwarae’r gêm Who wants to be a millionaire. Maen nhw wedi gofyn i’r gynulleidfa, ac wedi dewis ateb y mwyafrif – ond wedi mynd allan o’r gêm achos bod yr ateb hwnnw yn anghywir!   

Roedd y mwyafrif yn meddwl bod nhw wedi gwneud y dewis iawn ar y daith hon –  achos i ddechrau roedd yna wynt o’r de i’w gyrru ymlaen yn esmwyth.  Dim ond wedyn mae’r storm yn codi! 

Paid bod ofn dilyn dy gydwybod (a’r Beibl), a bod yn wahanol i bobl eraill.  Byddi di’n osgoi sawl storm yn dy fywyd wrth wneud hynny  

